
МАКЕДОНИЈА - ЗЕМЈОДЕЛСТВО

Собирачите на шумски плодови бараат поголема контрола на откупот

Скопје, 22 мај 2012 (МИА) -  Собирачи на печурки, билки и други шумски плодови од
неколку села од регионот на Горен Демир Хисар присуствуваа на обука за одржливо собирање
на т.н. споредни шумски плодови, што се одржа во локалното училиште во селото Слоештица.

Обуката е дел од проектот „Илинска и Плакенска Планина – чувари на нашето здравје и
благосостојба” кој се спроведува од „АРТ ПОИНТ – ГУМНО” од почетокот на април, а ќе трае
до крајот на август годинава.

Преку обуката локалните собирачи беа информирани за правилниот начин на собирање со цел
заштита и одржливост на биодиверзитетот. Имаа можност директно да се информираат за
позитивните законски прописи кои од годинава ќе се применуваат при собирањето на т.н.
споредни шумски плодови.

Во дискусијата со присутните експерти како и со градоначалникот на Општина Демир Хисар и
раководителот на подружницата „Бигла“ на ЈП Македонски Шуми, локалните собирачи
истакнаа дека со предвидената такса која ќе треба да ја плаќаат нема да се стави крај на
хаосот кој го прават дивите прекупци. Потребно е, оценија, да се преземат поконкретни мерки
за регулирање и контрола на откупот во соработка со Министерството за животна средина и
лиценцираните компании.

На средбата беше презентирана и можноста за култивирано одгледување на популарниот
планински чај, а особено комерцијалните аспекти на оваа дејност и нејзината улога во
руралниот развој.

Со активностите за одржливо собирање, култивирање, правилен пристап и менаџирање со
природните ресурси, проектот има цел да даде поддршка за обезбедување подобар живот на
локалното население од руралните средини во регионот на Горен Демир Хисар. лв/са/9:01

